
Rumanio:                                Rešice logas turistojn [image: image1.jpg]


al Fervoja muzeo de lokomotivoj

En orienta Rumanio, en regiono Banato situas unu el la plej malnovaj ekonomiaj centroj por prilaboro de metaloj en Eŭropo. Fondo de feruzinoj en Rešice, urbo kun ĉirkaŭ okdek mil loĝantoj, estas datumita en la jaro 1771. La firmao ĝis nun ekzistas kaj en la jaro 1972 ĝi helpis fondi en la urbo kolekton de historiaj lokomotivoj, kiujn ĝi mem konstruis aŭ ekspluatis.

En la jaro 1855 la entreprenon transprenis Kompanio de ŝtata fervojo, konata sub marko StEG en fervoja historio. En Rešice (rumane Reşita) por la kompanio estis fabrikataj konsistaĵoj por bontenado de linioj kaj veturiloj. La lokaj lamenigejoj tamen liveris metalplatojn por konstruo de lokomotivoj ankaŭ al aliaj instalitaj entreprenoj en Aŭstrio, kiel indikas dokumentoj pri kelkaj lokomotivoj eĉ en Ĉeĥio. La teritorio tiutempe ankoraŭ ne apartenis al Rumanio, ĝi restadis apartenaĵo de hungara parto de la ĉedanuba monarĥio. La kompanio StEG en la jaro 1872 ĝis fabriko en Rešice konstruis koneksan linion kun ŝpuro 948 mm, por kiu ĝi havigis 4 vaporlokomotivojn. Temis pri malgrandaj duradaksaj tendrolokomotivoj markitaj de numeroj 1 ĝis 4 kaj nomoj Szekul, Resicza, Bogsan kaj Hungaria. Ili estas enskribitaj  en nomaro de fabriknumeroj de la

lokomotivejo en Vieno. Pri la lokomotivo numero 4 oni tradicias, ke temis pri la unua vapormaŝino konstruita sur teritorio de Hungarujo, kaj ĝi eĉ ekde majo ĝis novembro 1873 estis ekspoziciata en viena Prater. 

Prahistoria lokomotivo  konservita

Grava tamen estas, ke unu el menciitaj lokomotivoj konserviĝis ĝis nun. Kaj tio danke al tio, ke oni ĝian historian valoron ĝustatempe ekkonis. Okazis tio en la jaro 1937, kiam ĝi estis eltrafikigita el regula trafiko. La ekspoziciaĵo sur siaj flankvandoj pli frue portis mulditajn ciferojn 1, nun ĝi estas anstataŭmarkita de duoj. Verŝajne temas pri lokomotivo, kiun liveris patrina entrepreno en Vieno. Certan parton de necerteco montras ankaŭ priskribo apud ekspoziciaĵo. Nur post apero de memstara Rumanio fabrikis maŝinejo en Rešica en la jaro 1925 sian duan lokomotivon. Temis pri lokomotivo por arbaraj fervojoj, nomataj Principesa Elena. Ĝi estis markita de la numero 15, pli poste 704.402. Ĝi konserviĝis ĝis nun kaj en la ekspozicio ĝi havas sian honoran lokon. En la jaro 1926 produktado de lokomotivoj en Rešice plene ekfunkciis sub firmaa nomo Uzinele de Fier si Domenille din Resita S. A. Post naciiĝo ekde la jaro 1949 estis uzata ekzemple ankaŭ nomo de la firmao SOVROM. La plej grava identiga marko en ĉi tiuj historiaj tempoj tamen ĉiam restadis origina nomo de la urbo Resita sur fabrikaj tabuletoj .

En Rešice oni konstruis en licenco plejparte lokomotivojn de la germana konstrukcio, nur en la jaro 1930 venis unua serio konstruata laŭ propra propono. Temis pri kvin tendrolokomotivoj, destinitaj por proksima montara fervojo Oravita – Anina. 

Kiam en la jaro 1959 konstruado de lokomotivoj en Rešice finis, la firmao havis notitajn kaj fabrikitajn 1461 vaporlokomotivojn, el tiuj 311 por etŝpuraj linioj kun ŝpuroj 760 ĝis 948 mm, 924 por normala ŝpuro 1435 mm, 224 de larĝaŝpuraj por iama Sovetunio kaj du kun ŝpuro 1000 mm por Vjetnamio. En la jaro 1972 solenis nun jam granda metalurgia kaj maŝineja entrepreno centjaran datrevenon ekde komenco de produktado kaj direktoro de la entrepreno proponis la ideon fondi en la urbo Muzeon de lokomotivoj en libera naturo.

Ekspoziciaĵoj el diversaj landoj

Por elekto de ekspoziciaĵoj venis ne nur lokomotivoj en Rešice rekte fabrikitaj, sed ankaŭ ekspluatataj sur la loka branĉtrako. Bedaŭrinde oni jam ne sukcesis havigi iun lokomotivon el origina serio CFR 40.0001 – 40.0005, kiujn la patrina fervoja administracio likvidis antaŭ la jaro 1970. Kiel la unua tipo de la propra konstruo ĝi por Rešice tre konvenus. Lokigo de ĉiuj dekses ekspoziciaĵoj en la kolekto dum la 47jara ekzisto de la muzeo tute ne ŝanĝis. Malboniĝis nur ilia stato. La kolekto nun estas sub patronado de la urbo kaj antaŭ  metalkolektantoj la ekspoziciaĵoj estas ŝirmataj de la sekureckameraoj kaj de daŭra singardo. Memoron pri tempoj, kiam la lokomotivoj ne estis gardataj, atestas iuj mankantaj tabuletoj, tamen tempo de tempo tiujn mankantajn iu neprofesiulo kompletigis el aliaj lokomotivoj. Iuj ekspoziciaĵoj nun havas aliajn inventarajn numerojn sur budeto, kaj aliaj sur frunto. La afero tiel venis al stato, ke pli nova literaturo indikas iujn ekspoziciaĵojn sub malĝusta identeco.

La ekspozicio tamen fariĝas ofta haltejo de vizitantoj kaj de fervojamantoj. La plej konvena tempo por fotografado estas malfrua posttagmezo. La ekspozicion bedaŭrinde ne organizis fakuloj: la lokomotivoj povus stari turnitaj pri 180 gradoj, por ke iliaj kamentuboj estu dum pli granda tempo de la tago prilumataj de la suno.

Similaj kolektoj de la vaporlokomotivoj en Eŭropo estas malmultaj. En Rumanio mem nur du aliaj estas similaj laŭ la grandeco, en Sibiu kaj  en lokomotivdeponejo Bukareŝto Nordo. 

En Rešice estas admirataj ekzemple lokomotivo 142.072 el la jaro 1939, fabrikita en licenco de aŭstra rapidtrajna serio 214, aŭ valora lokomotivo 475.028. Tiu ĉi en la fabriko en Rešice manovradis ekde la jaro 1960 kaj respondecas al serio 420.0 aŭ 410.1 ČSD, kiuj tamen en Ĉeĥio ne konserviĝis.

Foto: En centro de la ekspozicio estas lokigita la plej malnova lokomotivo numero 2 el la jaro 1872.

